
   Маншăн ĕмĕт пулнă эсĕ —

Çутă çăлтăр тӳпере.

Кунĕн-çĕрĕн, тӳсеймесĕр,

Тапнă саншăн çеç чĕре.



Сан çинчен ялан шутлаттăм,

Эс таса тесе чунпа.

Калаçма та вăтанаттăм,

Тĕл пулсассăн çавăнпа.



Çак кунччен анчах сисмерĕм

Сан пирки йăнăшнине,

Пĕлсе те ĕлкĕреймерĕм

Кам чунпа эс пулнине.



Урамра тăратăн, акă.

Аллунта — шур перчетке.

Хура курткă. Вăрăм атă.

Йĕмӳ хĕсĕк те кĕске.



Куçусем кичем, пуш-пушă,

Хĕм сапмаççĕ халь вĕсем.

Сан патна пыма хăрушă:

Хыçăнта — сутенерсем!



Çук, сана эп ятламастăп,

Ху пĕлетĕн хăвăнне.

Анчах, пурпĕр ăнланмастăп

Юххана эс тухнине.



Çак çула епле çитейрĕн?

Эп юратнă-çке сана!

Е тытса пăхас-и терĕн

Симĕс доллар укçана?



Çапла пуль çав!

Çук эп саншăн —

Ют эс маншăн паянран!

Укçалла ӳт сутаканшăн

Вырăн çук ман чунăмра.

  